
	НОГТРУУ

	(ӨГҮҮЛЛЭГ)

	 

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	



	НОГТРУУ

	(ӨГҮҮЛЛЭГ)

	 

	Алтай говийн завсар нутгийн намхан уулс ард хоцорч тал говь, хонхор хоолой болсон сонин газар ээлжлэн өнгөрсөөр байв. Хаврын урин дулааны амьсгал аль эрт орсон цаг болохоор ийм газар мориор явахад бүр ч таатай. Төдхөн өнгөрөгч намар эрт цас унаж далдарсан нарийн соргог өвс ил гарсныг бэлчээр сэлгэн идшилсээр сүрхий тэвээрч тэнхэрсэн аятай баахан борлон тааваар тарж бэлчсэн хөдөөрхөг газар хүрч ирэв. Айвуу тайван тарж бэлчсэн хонийг үргээж хургаахгүйг хичээн тойрон явтал унаа морио сул орхисон нэгэн хүн хавханд цохиулж нүх рүүгээ шургасан тарвага татаж байх мэт ямар нэгэн юм оролдон байх нь харагдав. Хоньчны дэргэд нэг нохой сунан хэвтжээ. Хоньчин, нүхнээс амьтай голтой юм гаргах гэж ноцолдож байгаа бол нохой ингэж хэвтэх учиргүй гэж бодогдлоо. Хоньчны дэргэд хүрч очив. Жар гаруй насны тогжгор бор өвгөн байна. Амар мэндийг эрэн мориноос буухад сунаж хэвтсэн алаг нохой нь улайсан нүдээ жартайлган залхуутай харахчаа аядсанаа буцаан аниад нэг удаа уртаар амьсгаа дотогш татаад эгүүлж гадагш гаргахад хамрынх нь нүхний тэндэх шороо пурхийв. Газрын хөрс ингэтлээ суларч зөөлөрсөн байна гэдэг өвс ногоо хэзээ мөдгүй суга ургах цаг ирсний тэмдэг. Өвгөний юү үйлдэж байсныг сонирхвол харганын хожуул чангааж суужээ. Тойруулж жаахан малтаад оосорлож татаад дийлэхгүй болохдоо дэмий тамхиа уугиулан суужээ.

	— Залуу хүн идэрхэг, залуу нохой шүдэрхэг гэж үг бий. Дүү минь наадахаа суга татаад өгөхгүй юү гэлээ.

	Би тэрхүү бөөн хожуулыг ганхчуулж үзэв. Ганцхан удаа огцомхон татвал суга явчихмаар санагдав. Өвгөн миний яаж аяглах гэж байгааг ойлгожээ.

	— Тэгж болохгүй. Аягүй бол нуруундаа юм хавчуулчхаж мэднэ. Одоогийн чийгийн багачуул та нар хэврэг шүү. Тэгээд ч ийм газар ургасан ургамал, тэр дундаа харгана үндэс урттай салаа олонтой байдаг юм. Тэгэхээр олон үндэсний нь аль тал руу нь салаалсан үндэс тасарсан сулдсаныг хөдөлгөж үзэж байгаад тэр талыг нь барьж зугуухан татсан нь дээр бий гэлээ. Өвгөний хэлснээр хожуулын «судсыг барилж» үзэж байгаад чангаав. Дийлсэнгүй.

	— Газрын нь тойруулаад бас жаахан малтах уу?

	— Хэрэггүй. Эр хүн, газрын хөрсийг гахай шиг хамаа намаагүй сэндчих муухай байдаг юм. Газар дэлхий гэдэг чинь хэн хумс хуруу урттай нь тэгж дураараа онгичиж байдаг зүйл биш. Энэ бүлээ оргисон зөөлөн сайхан хөрс, энэ тостой ч юм шиг сүүтэй ч юм шиг шороо хэзээ ч хүнд муу юм хийж явсан удаагүй... гэхдээ өвгөн хэсэг нунтаг бов бор шороог эвэршиж борлосон зүүн гарынхаа багир бүдүүн хуруугаар үрчиж гоожуулан байв.

	Би хожуулыг дахин ганхчуулж үзэв. Өвгөн харж байснаа,

	— Чи сая овоо хэдэн судсыг нь тас татчихжээ. Одоо хоёулаа татахад амархан сугарчихна гээд бослоо. Өвгөн баруун гараа зүүн гар доогуураа оруулж ирэн барьж, бас миний барих газрыг зааж өгнө.

	— За нэг, хоёр, гурав гэж тоолоод гурав гэнгүүт зугуухан татаж эхэлнэ шүү гэлээ.

	Тоолоод татаж эхэллээ. Эрүү зааж байгаа юм шиг нэг ч сэвхийлгэхгүй, жигдхэн тат татсаар яг суга татахдаа би бөгсөөрөө газар сууж, өвгөн маань миний өвөр дээр суув. Хоёулаа бодон унагасан мэт инээд хөөр болон дахин суув. Өвгөн учиргүй баярлаж,

	— Сайхан үндэс байна. Хатаж яддаггүй юм. Цогтой дөлтэй, шатахын сайхныг яана... гээд бас л тамхиа татав. Надад энэ өвгөн нэг л хачин санагдав. Дэндүү тогдгор, тэр мөртөө балцгар дөрвөлжин ч юм шиг. Намхан намхан гэхэд ийм намхан хүнийг тун ховор үзсэн санжээ би. Ёстой л бор гэрийг нь буулгаж баглан үүрээд, эжий аавыгаа дээр нь суулгаад нүүгээд явчихдаг тийм сүрхий бяд чадалтай хүн урьд байсан гэдэг. Өнөөдрийн хувьд би л харин энэ өвгөнийг тэгж үүрээд газрын хаа ч хүргэчихмээр санагдав. Өвгөнтэй би овоо хөөрсөн юм. Нэр нь Үлэмж гэдгийг ч мэдсэн юм. Тэгтэл бөөн ногтруу шувуу нургин ирж бид хоёроос холгүйхэн газар бууж бут сөөгийн ёроол ухан толгой шургуулан шигээд хэвтчихэв. Үлэмж гуай ногтруу руу харж байснаа тэнгэрийн хаяа руу харуулдав.

	— Чи ингэхэд хаа хүрэх гэж яваа хүн бэ? гэв.

	— Өвөр шанд хүрэх гэж явна.

	— Өвөр шанд хүрнэ ий?

	— Тийм ээ!

	— Унаа чинь тэгээд сайн юм биз дээ?

	— Зүгээр л юм шиг байна

	— Өвөр шанд хүрэхийн наана чи Архоолой гатална. Архоолой гэдэг ядуухан морьтой ганц бие хүнд тийм ч амархан барагддаг газар биш шүү! Харахад хамар дор оргичхоод барагдана гэж хэлэлцэхгүй. Хүү минь мордож үз! Шавдуухан яваад наран голтой дээр нь Архоолойг гаталж үзээрэй. Ердөө л яваад байна шүү гээд дахин тэнгэрийн хаяа руу харлаа.

	— Тэнгэр сайхан байна. Наран жаргатал Архоолойг гаталж амжих байлгүй.

	— Тийм ч үгүй шүү. Харин би чамайг манайд очиж хоноод яв гэмээр байна. Нэгэнт хугацаа болзоо тогтоож, хурал мурал зарлачихсан юм бол яая гэх вэ. Ганцхан чармайх юм гэвэл гэрэлтэй гэгээтэй дээр нь амжиж л Архоолойг гатална шүү! гэж дахин их л нухацтай өгүүллээ.

	Би цааш нь шогшуулж гарлаа. Замдаа Үлэмж өвгөн юунд наран голтой дээр нь Архоолойг заавал гаталж үз гэв дээ гэдгийг бодон бодсоор тэнгэрийн хаяаг ч мөн харан харсаар явав. Гэвч тэнгэр сайхан хэвээр. Гагцхүү наран уна унасаар шингэх дөхөх үед би Архоолойг амжин гатлахаар барахгүй өглөө эрт хурал хийх айлдаа хүрч амжив.

	Айлд хүрээд аяга халуун цай уухаар тийм ч удаж чадсан уу, үгүй юу бүү мэд! Яндан хогир хогир хөдлөн, өрх сэв сэвхийн гэрийн гадаа элдэв юм савс навс хөдөлж эхлэв бололтой. Асар удсангүй яндан бүр чахар чахар савчиж, өрх урагш савж хаяагаар салхи хүүдийлж хуугьж гарав.

	— Шороон шуурга болох нь ээ...

	— Нүүр нүдгүй улаан шороо айсуй...

	— Ингэнэ ээ энэ. Үдээс хойш нэг л бишдүү байсан юм.

	— Гэрээ даруулахгүй бол хаврын хөнгөлчихсөн гэрийг нэвсийтэл өргөөд явчихна байх шүү...

	— Бас хэд хоног шуурдаг юм бол доо. Алтай минь...

	— Хонь тэнд ч яваа, малд тэдний охин яваа юмсан, үхэр огт харагддаггүй шүү... Адуу, тэмээ ч яах вэ заяа нь мэдэг гээд орхихоос доо...

	Ийнхүү хүмүүс гэрт гадаагүй их багагүй бужигнаж хоцров. Шоргоолж нүх бутандаа шургахад хөдөө нутгийн бээрэх даарахыг мэддэггүй гялалзсан хар нүдтэй зузаан бор жаалууд шороон шуургатай үзэлцэх гэсэн мэт дулаан дээлээ өмсөж малгай бээлий болон гадагш дотогш гүйлдэж гарав.

	Гэв гэнэтхэн хөл үймээнд орчихсон хүмүүстэй хутгалдаж энэ тэр ажил хамжилцах гэсэн боловч, миний тусыг хүлээх хүн нэг ч алга аа. Ядахдаа хүүхдүүд ч гэсэн баригддаггүй, гүйцэгддэггүй болчихдог юм байна. Тэнгэр газрыг нийлүүлсэн шороон шуурга оройжин, шөнөжин, маргааш нь өдөржин балбаад өчигдөр яг эхэлсэн цагтаа тулж сая намжив. Энэ их хугацаанд нэгдэлч малчин хүмүүс тувт мал сүрэгтэйгээ хөөцөлдөн жижиг чулуу элс хавсарсан шороон шуурганд нүүр хорсож нүд арган холготол нүдүүлж балбуулахад би Үлэмж өвгөний тухай, энэ малчин үлшгүй хатан зоригт хүмүүсийн тухай, тэдний хатуужиж догьширсон золбоот үр садын тухай элдэв юм эргэцүүлэн бодож билээ. Үлэмж өвгөний «Унаа чинь сайн юм биз дээ?» «Шавдуухан яваад, наран голтой дээр нь Архоолойг гаталж үзээрэй...» гэсэн нь чухам ийм юм болох гэж байгааг мэдэж намайг замдаа эндэх бий гэж бодсон хэрэг байв уу? Үлэмж гуай тэнгэр ингэж хямрахыг яаж мэдээ вэ? Үлэмж гуай богтос шиг намхан боловч үнэхээр тэнгэр баганадам тийм сайхан өндөр халуун сэтгэлтэй хүн юм гээч! Үлэмж гуай харганын хожуул чангаахдаа баруун гараа юунд зүүн гар доогуураа оруулаад байв даа? Ер нь Үлэмж гуай яасан сонин өвгөн бэ! Байдлыг нь нэг харахад ихээ догь малчин шиг, нэг харахад саяхан л хөдөө гарч мал малладаг болоо юу гэлтэй. Царайг нь нэг харахад яах аргагүй насан турш гадаа гандсан хүний шинжтэй, нэг бодлын саяхнаас хөдөө гараад нар салхинд сүрхий борогшсон ч юм шиг. Ярьж байгаа үг нь бас учиртай. Нэг бодоход яах ч аргагүй малчин хүний үг шиг гэтэл нөгөө бодлын энд тэнд явж, элдэв юм үзсэн хэрсүү, хэвлүү хүний ч үг шиг... Ийнхүү Үлэмж өвгөний тухай бодсон бүхэнд хоёр өнгийн бодол төрөөд ер болсонгүй. Сүүлдээ би буцах замдаа Үлэмж өвгөнтэй уулзах тухай бодох болов.

	Шороон шуурга миний хийлгэх болзоотой ардын хурлыг нэг өдрөөр хойш татав. Хурлаа дараа өдрийнхөө өглөөгүүр хийгээд бага үдээс хойш би буцах замдаа оров. Намайг буцахад аян зам нэгтгэх хүн бас гарсангүй. За яах вэ дээ, аян зам нэгтгэх хүн байх нэг сайн эс байхад бас ч муу нь юу байх вэ! Ганцаар ингэж явахад харах хачирхах ч юм их байдаг, бодох элдэвлэх ч юм бишгүй гардаг даа. «Харахад хамар дор оргиод, явахад барагдах гэж байдаггүй» гэж Үлэмж өвгөний хэлсэн Архоолойг буцахдаа нээрээ л зүдэж гэтлэв. Архоолойг гаталмагц ганцхан зүйлийн тухай л бодох болов. Тэр нь юү вэ гэвэл Үлэмж өвгөнтэй дайралдах сан гэдэг бодол...

	Хоёр өдрийн өмнө өвгөний борлонгоо хариулж явсан хөдөөх газар ирэв. Үлэмж өвгөний хараа бараа харагдах нь байтугай борлонгийнх нь бор хоргол ч алга. Шороон шуурга малынх нь хорголыг хүртэл «шүүрдэж» аваачаад харгана бут сондуулын ёроолд хураачихжээ. Өнөө харганын хожуул сугалж авсан газрынхаа орвонг шороо дүүргэж тэгшилжээ. «Эр хүн газрын хөрсийг гахай шиг хамаа намаагүй сэндчих муухай байдаг юм. Гэтэл дэлхий гэдэг чинь хэн хумс хуруу урттай нь тэгж дураараа онгичиж байдаг зүйл биш ээ...» гэж байсан нь ийм учиртай үг байжээ. Өвгөн төрсөн өссөн газар нутагтаа ийм халуун хайртай санжээ. Цааш нь явлаа. Нэг жалга өнгөрөв. Дахин нэг хоолой руу тонгойтол тэр хоолойг дагаж бэлчсэн хонь харагдав. Санаад явахаар үзэгдэнэ гэгчээр хонины барааг хармагц Үлэмж өвгөний хариулж явсан борлон нүдэнд тусав. Өвгөний өнөө л хонины морь, өнөөх алаг нохой ч харагдав. Малчин хүнд сайн нохой шиг итгэлтэй нөхөр өөр юү байдаг билээ. Өвгөн энэ удаа хониныхоо захад харин сур элдэж сууна.

	— Өө ашгүй, чи хүрээд ирэв үү?

	— Тэглээ. За та сайн л биз дээ?

	— Сайн байлгүй яах вэ. За чи тэгээд уржигдар Архоолойг эртхэн гарчхав уу?

	— Гайгүй гарчихсан шүү.

	— Шороон шуурга чамайг айлдаа хүрсэн хойно эхлээ биз дээ?

	— Дөнгөж хүрэхтэй уралдаад л...

	— Тэгсэн бий... Чи энд надтай бас жаахан мар мар хийсэн бол ч замдаа хөгөө хөлдөө чирэх байсан л даа. Тэгж бодоод ч би чамайг шавдуухан явж үз гэсэн шүү дээ.

	— Үлэмж гуай!

	— Өөв!

	— Та тэнгэр тийм сайхан, цэлмэг байхад удахгүй тийм айхтар шороон шуурга болно гэдгийг яаж мэдээ вэ?

	— Мэдэлгүй яах вэ, хүү минь. Ингэхэд чиний нүд сайн биз дээ?

	— Миний нүд сайн л юм шиг байдаг юм. Таныг харахад миний нүд муу юм шиг байна уу?

	— Тийм л юм шиг байна.

	— Яагаад?

	— Яах вэ дээ! Шингэх шахсан нарны туяан доогуур хуурай, үл ажиглагдам тоосонцор татаад байсныг огт харсангүй шүү чи!

	— Үгүй шүү.

	— Тэгнэ л дээ та нар. Нэг л их цэлмэг хөх тэнгэр, сайхан алтан наран, түүний тунгалаг туяа хоёроос өөр ч юм чамд харагдсангүй байна даа.

	— Нуух юу байх вэ! Үнэндээ яг л тийм байсан даа.

	— Хөгшин ах нь нарны туяан дор нарийн хир тоос татаж байхыг харсан юм. Тийм тоосонцор дэгдэж эхэлбэл тэнгэр заавал эвгүйрдэг юм. Чи бас биднээс холгүйхэн хэсэг ногтруу нургиж ирээд бут сөөгний ёроол ухан толгой шургуулж хярахыг мөн л хараагүй юу?

	— Түүнийг ч харсан л даа. Гэхдээ наана цаана нь юү ч бодоогүй шүү!

	— Тэгвэл тэр ногтруу чинь бас л тийм юм болно гэдгийг хэлж байгаа нь тэр дээ. Ногтруу ч сайн шувуу шүү. Хөх бухыг бодвол хүнд ойр байх дуртай. Хүнд, цагийн байдлыг хэлэх дуртай. Их ухаантай сүрхий хүнсэг шувуу даа. Юм гэдэг ийм учиртай, нум гэдэг тийм гичиртэй байдаг юм даа... гэвэл Үлэмж гуай дахин тамхиа нэрэв.

	— Та тэгвэл хачин ажигч хүн байх нь ээ. Маргааш тэнгэр ямаршуухан янзтай байх бол?

	— Ажигсах юу байх вэ? Энэ их хөх тэнгэр бүрхүүл дор энэ сайхан мэлцийм уужим нутагт малчин хүн насан турш амьдарч явахдаа юу эс үзэж, юу эс ажиж явах билээ. Ажиж шинжиж чаддаг байвал унших ном ухаарах зүйл ч дөрвөн зүгт байна аа даа харин, чи бас миний мэргэн цэцнийг үзэх санаатай маргааш тэнгэр ямар байх бол гэж асууж байна уу?

	— Тийм ээ!

	— Чи ер нь маргааш нөгөөдөртөө манай нэгдэл хавиар байх хүн үү?

	—Би лав долоо хоног байна.

	— Тэгвэл манай нэгдэл хавьд цагийн байдал ердөө долоо хоногтоо ч биш ойрын хоёр ч долоо хоногт тийм ч муугүй байх бий. Тэгэхдээ сүүлийн долоо хоногтоо ялихгүй хур үнэртэж мэднэ дээ

	— Та үүнийг яаж мэдэж байна вэ?

	— Мэднэ дээ мэднэ. Чи харж л бай.

	Үлэмж гуай сураа надад өгөөд,

	— Чи үүнийг жаахан үнгэж үзээч. Ер нь элдүүр орж уу, үгүй юу хэлээд орхи гэв. Би өвгөний гараас сурыг авах үедээ түүний баруун гарын эрхий, долоовор хуруу хоёр нь дунд үеэрээ мухар байхыг хармагц «Эвий хөөрхий» гэж хайршаан өрөвдөх сэтгэл төрөв.

	Хоёр хоногийн өмнө хөөрхий минь юунд баруун гараа зүүн гар доогуураа оруулж байсны учрыг ч олов. Үлэмж гуайн өгсөн сурын элдүүрийг үзэв. Элдүүр ч сайхан орж, мөн утаа ч сайн орсон байв. Сурыг нь эв дүй муутайхан ч гэсэн жаахан үнгэв.

	— Миний сураас юу амтагдаж байна?

	— Элдүүр, утаа...

	— Өөр?

	— Өөр үү?

	— Зөөл оргиж, чийг дааварлахгүй байна уу?

	— Зөөлхөн байна. Харин чийг гэхээр юм мэдэгдэхгүй байна. Та бугуйл хийх нь үү?

	— Тэгнэ. Сайхан шар бугуйл болно. Өтөлснөөс биш үхсэн биш. Гадаадынхан манайхаар их ирдэг юм. Эмнэг бугуйлдаж үзүүлэх гэж бэлдэж байгаа юм.

	Яг бугуйл хаядаг гарынх нь хоёр хуруу тасархай байж хөөрхий яаж бугуйл хаяна даа гэж бодтол Үлэмж гуай миний бодлыг мэдэв бололтой,

	— Чи намайг гар муутай байж, яасан саваагүй хүн бэ гэж бодож байна уу? Тиймгүй, огт тиймгүй! Би чамд түрүүн өтөлсөн болохоос биш үхсэн биш гэж хэлсэн шүү дээ. Юманд эв дүй хэрэгтэй. Эвий нь олсон байхад үүнээс цааш мухар гартай байлаа ч гэсэн эмнэгтэй ноцолдож болно. Энэ хоёр хуруу эзэрхэг цагт хулгай хийгээд тас цохиулсан юм биш, эрхт төрийнхөө үйлст зүтгэж яваад эндсэн юм чинь надад ичих ч хэрэг байхгүй гэв.

	— Таны хуруу яагаад ийм болсон юм бэ?

	— Ах нь уг нь ч малчин хүн биш. Машин техниктэй ноцолддог нэлээд хөлтэй хөдөлгөөнтэй эр байсан юм. Аймгийн авто баазаар янз бүрийн эрэг шураг, мотор механизмтай ноцолддог ажилтай байв. Тэгээд өөрийнхөө хэнэггүйгээсээ болж осолдоод хоёр хуруугаа тас цохиулахаар барахгүй бөндгөрийгөө бөнжийлгөчих шахаад аз дайрч эмнүүлж эдгэрээд эрүүл гарсан юм. Арваад жил мал дагав. Одоо намайг хаанаас нь ч харсан малчин гэж хэн ч хэлнэ биз дээ. Аль эсвэл надаас одоо хэр нь машин техникийн тос тортог үнэртсээр байна уу?

	Үлэмж гуайн энэ үг, шороон шуурганаар айлд хэвтэж байхдаа миний бодож байсан хоёр өнгийн ойлголт зөв байсныг ингээд батлаад өгдөг байна. Одоо энэ эзгүй хээрт Үлэмж гуайгаа дахин ажиглаад байсан чинь «энэ өвгөн ер нь их юм үзсэн, их зам туулсан хүн байна. Бас цааш нь жаахан малтаж маажих хэрэгтэй» гэдэг бодол төрлөө. Үлэмж гуай ер нь хачин өвгөн. Бас л миний юү бодож байгааг нэвт мэдэв бололтой. Өвгөнийг дагаж явахгүй л бол унтахаас өөрийг үл мэддэг алаг нохойгоо,

	— Таваг таваг! гэж дуудаад нохойгоо өндийхөөр,

	— Явж үз! Хонио нэг эргүүл! Хонь! Хонь! гэсэнд алаг нохой хоолой уруудан одсон хонины хойноос явчхав.

	Үлэмж гуай тамхиа татуут намайг эгцлэн хараад,

	— Өлсөж цангаж явна уу? гэв.

	— За гайгүй дээ

	Өвгөнийг тэгээд дахин хараад байсан чинь «Үгүй ер, ийм хөөрхөн, дааганд хөнгөн, даавуунд арвитай өвгөн байх гэж» гэдэг бодол төрөв. Тэгснээ энэ айхавтар өвгөн, бас юу бодож байгааг минь таачих бий гэх бодол төрөөд өнөө хоёр мухар хуруу руу нь харав.

	— Чи миний хоёр хурууг мөн ч их сонирхож байна аа даа.

	— Хоёр хуруу ч яах вэ хөөрхий тийм түүхтэй юм байж. Ингэхэд та ер нь хэдийдээ тийм сүрхий машин техник, нарийн ширийн эрэг шурагтай ноцолддог болчихсон юм бэ? гэж асуусанд, ,

	— Яагаа вэ цэрэг... цэрэг... гэлээ.

	— Хэдийд цэрэг байсан юм бэ? гэж асуухдаа ийм лонх шиг хүнийг бас цэрэгт явдаг байжээ гэх бодол төрөв.

	— Байлгүй яах вэ. Лонх шиг гэгддэггүй л эр явсан юм даа гэхэд нь «Энэ яасан золиг шиг, хүний дотно гаднахыг тольд харах шиг нэвт цоо хардаг албин шидтэй өвгөн бэ» гэж бодол төрөөд бүр ч үг хэлэх байтугай элдэв юм дэргэд нь бодох аргагүй хүн гэж бас байдаг байх нь ээ гэж санагдан дэмий л атан тэмээ шиг алсын юм харуулдаж үзэв.

	— Ах нь цэрэгт байсан юм. Өндөр нам нь таарахгүй байна гэж ад болж явж цэрэг шинель гэгчийг өмссөн юм. Доороос нь хасаж өгсөн хэр нь уртдаж, хормой нь чирэгдсэн шинель өмсчихөөд олон эрийн адагт зогссон ч нүүр улайж нүд бүлтийхгүй л явж эр цэргийн эрдэм сураад дайн тулааны тоосонд ч хутгалдаж явлаа шүү дээ гэв. Дайн тулаан... гэдэг үг энэ өвгөн их юм үзсэн, урт зам туулсан хүн гэж бодож байсан бодол минь бас оносон болохыг нотлов.

	— Цэрэг гэдэг сайхан юм шүү. Эр хүнийг элдэвт сургадаг сургууль даа. Цэрэгт ороод ах чинь жолоочийн эрдэм сурсан юм. Халхын голын дайнд «Алтайн горзгор хөх» нэртэй эр явлаа. Намхан намайг нөхөд маань тэгж дооглон дууддаг байлаа. Дайны үед жолооч хүний ажил яасан их байв даа. Тэр бүхнийг чамд яриад яах вэ? Нэг л удаагийн тулалдаанд орсноо ярья л даа. Манай нэг жижиг анги Халхын голын цаана дайсанд бүслэгдэж орхилоо. Тэд маань хоол ундгүй хэд хоног хориглолтод суулаа. Тэднийгээ аврах хэрэгтэй боллоо. Өдөр тэдэн рүүгээ явах гэхээр гайхал муу самуурайнууд бөмбөгдөөд ганц алхам газар ахиулдаггүй юм. Тэгээд шөнө явах тушаал авлаа. Тэгтэл гэрэл гэгээтэй явж бас болдоггүй. Машиндаа нэг муу ёлтойсон гэрэл хийгээд замаа арай чүү харан мөлхүүлж гарлаа. Мөлхүүлсээр Халхын голд тулаад ирсэн чинь гол үерлээд эрэгтээ багтан ядсан улаан хоормог болчихжээ. Орос цэргүүд тавьсан нэг гүүр байсан юм. Тэгсэн чинь гүүр маань доошоо хотойж суугаад гүүр ч гэж харагдах юмгүй болоод ус дээгүүр нь улааран өнхөрч байна. Би гэдэг хүн яах вэ хөөрхий, ээж ааваас заяасан угийн «өндөр» хүн болохоор суудал дээрээ жигтэй өндөр нэмэлт суудал тавьчихсан хэр нь бас л өмнөх замаа олигтой олж харахгүй бараг л зогсоогоор машинаа барьж явлаа шүү дээ. За ус ийм аюултай болж гүүр харагдахгүй байна. Одоо яадаг билээ? гэсэн чинь, юу яадаг билээ гэж! Дайны цагийн цэргийн удирдлагын тушаал бол хууль! Буцах эрх байхгүй! Буцна гэвэл тушаал зөрчсөн учраас буцаж очихоос чинь өмнө би чамайг энд чинь буудаад алчихна шүү дээ гэж хажууд сууж явсан комиссар маань өндөр дуугаар өгүүллээ. Буцаж яваад буудуулсан дээр үү! Эх орныхоо нэр төрийг өндөрт өргөн мандуулж яваад амь үрэгдсэн нь хүндтэйг мэдэлгүй яах вэ. Өчүүхэн гэрлээ ёлтолзуулан голын хоёр талын гүүрний модоор баримжаа бариад ус руу ороод л явчихлаа шүү! Усан дотор гүүрний нуруу сунаж хэвтсэн урт хар амьтны нуруу шиг бүдэг бадаг харагдаад ч байх шиг, үгүй ч юм шиг байлаа. Аяархан, баримжаа алдахгүйг хичээн хөлөөрөө тэмтэрч үзэж байгаа юм шиг ахиж дөхүүлээд л байлаа. Угаасаа усгүй нутгийн хүн болохоор усны сүртэй шуугиантай нь ч бэрх юм. Айж балмагдаж явааг ч хэлээд баршгүй. Усны дунд хүрлээ. Их талд нь гарлаа. Эрэг нь ойртож ч байх шиг. Салж сунаад холдоод ч байх шиг. Жолоогоо яг зуурчхаад зүтгээд л байлаа. Эрхбиш хөдлөөд байхад эрэг нь ойртоод байх юм. Хажуу дахь дарга руугаа харахын ч сөгөө юү байх вэ! Харсан сан бол тэр хүний яаж айж яваа нь мэдэгдэх л байх даа. Хамаг биеийн минь хар хөлс цутгаж гүйцэв. Энэ муу гараас айж сандарсан цагт юун их хөлс ус гардаг золиг вэ дээ! Нэг мэдсэн чинь эрэг тулж ирж байна. Баярлаж эхэлж байна. Нэг ухасхийсэн чинь гараад явчихлаа. Сохор аз л түшлээ гэж нэг бодов. Үгүй огт тиймгүй. Эх орны минь аз түшиж гаргалаа. Тэнд бүслэлтэд буй нөхдийн минь аз түшиж гаргалаа гэж бодогдлоо. Хажуу дахь дарга маань хөөрхий баярлаж, яамай шүү. Үлэмж ээ! Яамай гээд намайг тэвэрч байна хөөрхий минь! Голын цаана гараад урт амьсгаа авч инээж үзлээ. Хүлээтэй юм шиг бие минь тавигдаад, үгүй мөн сайхан байдаг шүү. За тэгээд цааш нь явах гэсэн чинь байдаггүй! Мунгинасаар явтал үүр цайчихлаа. Нөгөөдүүл рүүгээ овоо дөхөж явсан чинь юу байх вэ! Өнөө гайхал самуурай чинь мэдээд орхижээ. Эргээд л бид хоёр руу ч ёстой л шороон шуурга шиг булж, буулгаж гарлаа. Ингээд л балардаг байжээ. Ингэхийг нь мэдсэн бол Халх голынхоо усанд үхдэг байж гэж бодож явтал угаасаа түшсэн хувь учрал байжээ. Зөвлөлтийн улаан цэргийн хэсэг, энд ийм явдал болж буйг мэдээд хүч ирүүлж гайхал муухай самуурай дээр ёстой л нэг буулгаж гарав шүү! Самуурай ч хүссэн хувиа хүртлээ. Бид хоёр ч нөхөд дээрээ хүрлээ. Нөхдийн маань баярлаж байгаа, бид хоёрын баярлаж байгааг тэр цагт, та нар харсан ч болоосой! Эр хүн хэчнээн баярлавч магнай үл хагарна гэдэг түмэн үнэн үг билээ. Би амьдралдаа олон баярласан хүн. Тэр баярыг хэзээ ч мартахгүй. Мартагдах ч учиргүй юм. Эх орны хувь заяа түшсэн эрхт ардын үр сад гэдэг хүн санамгүй сонин хувь учралтай учирдаг юм билээ гэж Үлэмж гуай өгүүлэв.

	— Та тэгээд бороо орж дайны замд гай тотгор болох нь гэдгийг бас ажиглаж байсан уу?

	— Би тэгэхэд залуу бага байв. Гэвч бороо орох нь гэдгийг тэнгэрийн байдлыг хараад мэдэж байсаан. Эргэн тойрноо, нар сараа, үүл, салхиа үргэлж ажиж, өнөө маргааш тэнгэр, дэлхий ямар болохыг ажин явах гэдэг ч малчин хүний мах цустай бараг цуг төрдөг дадал- эрдэм болсон зүйл шүү дээ гэж Үлэмж гуай өгүүлсэн юм.

	Бид хоёрыг ингэж ярьж суухад алаг нохой борлонгоо хоолой өгсүүлж ирж орхичхоод хүрч ирэв.

	— Өнөөдөр та юунд борлонгоо хоолой дагуулж хариулаа вэ? гэсэнд

	— Одоо хаврын улирал дуусаж буй учир аль үндэслэж буй өвс ногоо дагуулан малаа хариулдаг цаг. Агь нүдэлж, бут голлож, шувууны хөл үндэслэж хиаг, ерхөг, хялганын уг урьдаар ногоорч ургаж эхэлж буй цагт хоолой дагуулахгүй бол юуны хоньчин байх вэ! гэж Үлэмж өвгөн яриагаа дуусгав.

